Адкрыты  ўрок па беларускай мове

ў 8 класе

Тэма: Успамін пра маю восень (падрыхтоўка да напісання сачынення-апісання з’яў прыроды)
Мэты: Падрыхтаваць вучняў да напісання сачынення-апісання з’яў прыроды (збор моўнага матэрыялу, актывізацыя атрыманых уражанняў і перажыванняў);развіваць уменне вызначаць сэнсава-стылістычную ролю аднасастаўных сказаў, развіваць сэнсорную чуллівасць, звязнае маўленне, творчае ўяўленне, літаратурна-мастацкія здольнасці вучняў; выхоўваць эмацыянальную сферу асобы школьнікаў

Тып урока: Урок замацавання і прымянення ведаў

Тэхналогія: НЛП (нейра-лінгвістычнае праграмаванне)

Слова настаўніка

Пачаць нашу сённяшнюю сустрэчу хочацца словамі геніяльнага паэта Уільяма Шэкспіра:

      Краса ніколі на памрэ на свеце,-- 

      Тварэнні дзіўныя прыносяць плён.

      Пялёсткі вянуць на ружовым квеце,

      Ды аднаўляе памяць іх бутон.       

         Яшчэ дзяўчынкай, акрамя прывабных і дзівосных, на мой погляд, галінак, сучкоў і кветак, я прыносіла дадому  і іншыя знаходкі, якія радавалі мяне яшчэ больш, бо яны не гублялі свой выгляд і колер. Калі ў мяне здаралася вольная часінка, я раскладвала свае скарбы ў адзін рад, разглядвала іх і радавалася. Гэтыя рэчы нагадвалі мне чалавечыя лёсы і вольныя душы. Адно ад аднаго нас адрозніваюць непатрэбныя рэчы, якія мы не выкідваем, а захоўваем. У іх захаванні сорамна прызнацца не толькі іншым, але і сабе… Вось адна з такіх рэчаў. (Настаўніца паказвае вялікі каштан). Яна доўгі час ляжыць разам з разнастайнымі ручкамі і алоўкамі ў гліняным збаночку, што стаіць на маім стале. Рука не ўзнімаецца выкінуць гэты каштан. Таму што, узняўшы руку, давядзецца дакрануцца да паліраванай карычневай скуркі, і тады пальцы зробяць яшчэ адзін рух, сціраючы неіснуючы пыл успаміну, праз які каштан зіхаціць аксамітным бокам… Быў надзвычай цёплы кастрычніцкі дзень,пахла цёплым прэлым лісцем, як пахне толькі ў паўднёвых гарадах у гэты час, і здавалася, варта прайсці яшчэ паўквартала, і вось яно -– мора. Але мора ў Мінску няма, да яго ехаць і ехаць… Вось такія скарбы. Ці можна іх выкінуць?.. Мабыць, скарбы-ўспаміны захоўваюцца ў душы кожнага чалавека.І ў час,калі дзьме сцюдзёны вецер, калі падаюць хоць і прыгожыя, але халодныя дыяменты-сняжынкі, так хочацца сагрэць сябе прыемным успамінам ды незабыўным уражаннем.Дзеля гэтага давайце накіруем свае думкі, уяўленні, фантазію ў мінулую восень, апошнюю восень другога тысячагоддзя. Такім чынам, тэма нашага сённяшняга ўрока “Успамін пра маю восень”.

· Як вы думаеце,чаму я расказала вам пра свой каштан?

· Чаго мы паспрабуем дасягнуць на ўроку?  

        Так, сапраўды, мы адновім у памяці  вобраз мінулай восені і пакінем памятку аб ёй. А шлях да вашых душ падкажа трапяткі агеньчык свечкі. (Запальваецца свечка, пачынае гучаць спакойная музыка).

         Злучыце пагляд свой з агеньчыкам свечкі, услухайцеся ў свае думкі, пачуцці, адчуйце сваю душу, і яна загаворыць з вамі шчыра і радасна… Узгадайце вобраз мінулай восені. Як хораша ўяўляць сабе, скажам, заваленыя лісцем алеі парка.Вакол яркае жоўта-чырвонае лісце. Так хочацца працягнуць руку – і сабраць стракаты букет восеньскай лістоты. Дык давайце зробім гэта! 

Вучань чытае на памяць верш Я.Янішчыц.

              Світанак верасовы,

              Не ліст – гады ляцяць.

              Ёсць музыка, а словы

              І самі загучаць.

              Жыццё, жаданне, жыта

              Ў адзін зліюцца хор.

              Глядзі: душа адкрыта

              Для буры і для зор.

Здольнасць адкрываць душу свету і людзям ўласціва асобам таленавітым, творцам. Менавіта яны могуць убачыць незвычайнае, прыгожае ў звычайным, будзённым і перадаць сваё ўражанне ў прывабных мастацкіх вобразах. Зараз мы пазнаёмімся з шэрагам вершаў беларускіх паэтаў пра восень. Паслухайце іх і прасачыце за рухам сваёй душы.

Выразнае чытанне вершаў Т.Бондар, С.Гаўрусёва, Н.Арсенневай, Ул.Караткевіча.(глядзі Дадатак).

· Ці спадабаліся вершы?

· Які настрой, пачуцці, думкі яны выклікалі?

· Чым абумоўлена непадобнасць вершаў?

· У вершы С.Гаўрусёва знайдзіце аднасастаўныя сказы, вызначце іх від, выпішыце граматычныя асновы.

· Чаму, на вашу думку, аўтар ўжывае менавіта гэтыя віды аднасастаўных сказаў?

· З дадзеных вершаў выпішыце мастацкія тропы, якія вас ўразілі і найбольш спадабаліся.

Сапраўды, шмат хараства і ў восені, і ў паэзіі. І кожны знойдзе ў гэтай прыгажосці нешта сваё.Так П.Глебка ўбачыў гэту пару года такой. 

Вучань чытае на памяць верш:

             Клён завяў ды стаіць у раздум’і,

             Галаву апусціўшы на дол:

             Паляцелі лісты, быццам думы, 

             Паляцелі зямлі на прыпол.

             Я і сам прыціхаю пад клёнам:

             Паляцець залатым бы лістом

             Ды ўпасці далёка… з паколнам

             Перад новай красой і жыццём.

Гэткія кляновыя лісточкі з паклонам замяла і да нас восеньская ліставея.Гэтыя лісточкі – эстафета часоў,пакаленняў. Кожны з вас здолеў знайсці выказванне пра восень, якое аказалася блізкіе менавіта вам, вашым перажыванням і ўяўленням.Адшукайце ж у ліставеі свой лісток.

Вучні па чарзе зачытваюць самастойна падабраныя цытаты пра восень.

          Звіняць лісця падкоўкі,

           Пяе спусцелы сад.

           То Пётр Ільіч Чайкоўскі 

           Іграе лістапад.

   Праслухайце фрагменты з твораў Чайкоўскага і Вівальдзі пад назвай “Поры года. Восень”, прасачыце за сваімі адчуваннямі падчас слухання музыкі.

· Якія вобразы паўсталі ў вашым уяўленні?

· Чым розняцца гэтыя музычныя ўрыўкі?

Давайце паслухаем і паглядзім, якія ўражанні ад мінулай восені засталіся ў вашых аднакласнікаў.

Дэманстрацыя відэафрагмента, знятага Чарняўскім П.: Максатава Т. і Барысенка Н. выконваюць “Асеннюю песню” муз. Я.Тарасевіча, сл. М.Багдановіча.

Як не падобны адзін да аднаго кляновыя лісточкі, так і не падобны ўспрыманні восені кожным чалавекам, бо  ў кожнага свая восень, асаблівая, непаўторная, запамінальная. Прыгадайце вашу, асабістую, восень. Чым яна здзівіла? Чым запомнілася? І паспрабуйце адлюстраваць, апісаць сваю непаўторную восень, нанізваючы вашы адмысловыя метафары, эпітэты, параўнанні на ланцужок: гукі – колеры – рухі – пахі – дотыкі восені.

    Вучні працуюць над невялікімі замалёўкамі. 

Вось і надышоў час сабраць наш стракаты восеньскі букет. Прашу вас пазнаёміць нас са сваёй восенню. Працягніце фразу “Мая восень – гэта…” ці “Для мяне восень – гэта…”  і падарыце свой кляновы лісточак букету. 

Вучні зачытваюць напісаныя замалёўкі.

Рэфлексія

· Хто дапамог нам узгадаць восень?
· Якія пачуццці выклікаў урок-успамін?
Заключнае слова настаўніка:

Калі ў сцюдзёныя дні едзеш у аўтобусе, цяжка зразумець, дзе ты. Вокны зацягнуты марозам. Каб не праехаць свой прыпынак, шукаем нейкую магчымасць зазірнуць за белы полаг. І раптам заўважаем след слюдзянога акенца – яго прадыхаў хтосьці да нас. Але вось і нам час выходзіць. І мы выходзім, пакідаючы таемны ілюмінатар тым, хто едзе далей, ці таму, хто зойдзе на гэтым прыпынку. І мы будзем змяняць адзін аднаго, здзіўляючыся дзівоснай уласцівасці цяпла. Здаецца, нешта падобнае адбываецца і ў гісторыі чалавецтва: ёсць людзі, якія ратуюць ад холаду небыцця маладое, кволае жыццё. Увесь іх лёс --  у гэтым трывожным дыханні. Якімсьці таемным чынам яны змяняюць адно аднаго каля толькі ім вядомага акенца. І жыццё – працягваецца. Такое ж таемнае акенца ў свет прыроды, свет сваёй душы мы з вамі сёння і знайшлі.

Дамашняе заданне: напісаць сачыненне-апісанне «Успамін пра маю восень»
Дадатак

Таіса Бондар

                           ***

Ёсць у восені ціхае-ціхае лета.

Мо раптоўна памроіцца нешта ў цішы,

А ўжо нельга надзею нічым патушыць, 

Аж пакуль не згарыць восень з ёй непрыкметна.

Ёсць у восені лета...

Ёсць у восені ціхая-ціхая песня.

Струны срэбныя ўночы нацягнуць дажджы.

Вецер, нібы музыка, па іх прабяжыць – 

І самотныя гукі абступяць нас цесна.

Ёсць у восені песня...

Ёсць у восені ціхая-ціхая радасць.

Адзвіняць, адсумуюць, адскардзяцца дні.

І адчуе зямля, што ў яе глыбіні

Прарастае жыццё, зноў набудзе прывабнасць.

Ёсць у восені радасць...

Наталля Арсеннева

               Хворая восень

Дождж імжыць ужо некалькі дзён,

І на свеце так нудна і шэра.

На асенні дурны забабон,

Як на грыпу, зямля захварэла.

Хрыпла плача з-за мокрых вуглоў

І трасецца асінавай трасцай,

Жоўтай пенай аслізлых лістоў

У далечу плюе, дзе ўдасца.

Будзе гэтак туляцца, стагнаць,

Пакуль лёд не сатне яе сіні,

Пакуль снежань не прыйдзе ёй даць

Снежнабелы драбок аспірыны.

Сцяпан Гаўрусёў

                           ***  

Да сцюжы зімовай далёка яшчэ – 

Прадрогшага неба спакойная просінь.

Бывае, што з раніцы дожджык маросіць,

А ў поўдзень па-летняму зноў прырячэ.

Ручай балбатлівы бяжыць праз кусты,

Калышучы жоўтае лісце на хвалях.

І ўсё ж, калі сцішашся, чуецца ў далях,

Як з поўначы снежнай ідуць халады.

Дыхні на ўсе грудзі – прачнецца зямля.

І полем пакоціцца пошчак далёкі.

...Стаіш над ракой, і здаецца, здаля

Ў вырай плывуць журавы і аблокі.

Уладзімір Караткевіч

               Лісце

Восень прайшла пералескамі

Па няголеным ржышчы ніў,

Чырвонымі арабескамі

Лісце лес ураніў.

Глянь на зямлю залатую,

Пяшчотную, сумную, чыстую,

Нехта па ёй вандруе,

Ў паветра ўзнімаючы лісце.

Струменьчыкам тонкім лісце,

Медзь па азёрах сплывае,

Сум у небе імглістым...

Лісце, лісце,

Залацістае лісце,

Сто лісцеў,

Дзесяць лісцеў,

Ліст.

